
Kajian ini bertujuan untuk mengkaji peranan kepimpinan instruksional dalam amalan
penyeliaan pengajaran di sekolah menengah. Pendekatan kualitatif melalui kaedah
kajian kes telah digunakan dalam kajian ini bagi tujuan pengumpulan data. Kajian ini
telah menggunakan sepenuhnya kaedah kajian kes melalui reka bentuk kajian kes satu
kes pelbagai tempat. Reka bentuk ini merujuk kepada beberapa orang pengetua, guru,
dan beberapa buah sekolah yang terdiri daripada dua kategori sekolah. Bertepatan
dengan ciri-ciri kajian kes, kajian ini telah dijalankan di empat buah sekolah yang
masing-masing dua buah sekolah dalam kategori SMK Kluster Kecemerlangan dan dua
buah sekolah dalam kategori SMK Harian. Seramai dua belas orang peserta kajian telah
terlibat dalam kajian ini yang terdiri daripada empat orang pengetua dan lapan orang
guru akademik biasa.

Penerimaan dan pemahaman murid terhadap isi pelajaran yang disampaikan oleh guru
berkait secara langsung dengan keberkesanan pengajaran guru. Kelemahan dalam teknik
penyampaian, penguasaan isi pelajaran dan kurikulum matapelajaran antara punca
kepada kegagalan pengajaran secara berkesan. Pelaksanaan penyeliaan pengajaran di
sekolah yang tidak terancang dan sistematik antara faktor yang menyebabkan kualiti
pengajaran guru tidak dapat ditingkatkan dan pembangunan profesionalisme guru tidak
dapat dilakukan. Kekurangan sumber rujukan berkaitan bidang penyeliaan pengajaran
telah memberi kesan kepada kualiti penyeliaan pengajaran yang dilaksanakan.
Seterusnya kekurangan pengalaman dan pengetahuan dalam kalangan penyelia yang
diberi tanggungjawab oleh pengetua menyebabkan matlamat utama penyeliaan
pengajaran tidak dapat dicapai.



Persoalan kajian terarah kepada empat bahagian utama iaitu peranan kepimpinan
instruksional dalam penyeliaan pengajaran, kefahaman pengetua mengenai bidang
penyeliaan pengajaran, bentuk amalan penyeliaan pengajaran di sekolah dan isu-isu
dalam pelaksanaan penyeliaan pengajaran. Hasil kajian menunjukkan pengetua di
kedua-dua kategori sekolah percaya bahawa melalui pelaksanaan penyeliaan pengajaran
tujuh elemen daripada sepuluh elemen yang terdapat dalam model kepimpinan
instruksional boleh dilaksanakan. Seterusnya hasil kajian menunjukkan pengetua di
kedua-dua kategori sekolah memahami bidang penyeliaan pengajaran dan keperluan
pelaksanaannya di sekolah. Bentuk pelaksanaan penyeliaan pengajaran di sekolah
menunjukkan tanggungjawab menyelia pengajaran guru telah diperturunkan kuasa
kepada pemimpin peringkat pertengahan yang terdiri daripada Penolong-Penolong
Kanan, Penyelia Petang dan Ketua Bidang. Bentuk amalan penyeliaan pengajaran di
kedua-dua kategori sekolah menunjukkan tidak terdapat amalan khusus yang digunakan
semasa menyelia pengajaran guru. Hasil kajian sekali lagi menunjukkan isu kesibukan
urusan pentadbiran, kekurangan bahan rujukan dan kekurangan pengetahuan serta
pengalaman penyelia telah menyebabkan penyeliaan pengajaran tidak dapat
dilaksanakan dengan berkesan.

Dapatan kajian keseluruhan menunjukkan bahawa pengetua di kedua-dua kategori
sekolah pada asasnya telah mematuhi dan akur kepada arahan Kementerian Pendidikan
Malaysia untuk melaksanakan penyeliaan pengajaran di sekolah. Namun begitu, masih
terdapat kelonggaran dan kelompangan dalam pelaksanaan penyeliaan pengajaran di
sekolah. Kelompangan dan kelonggaran yang dikenal pasti seperti kekurangan
pengalaman dan kemahiran menyelia pengajaran, ketidakpatuhan kepada prosedur
penyeliaan pengajaran, tiada pendekatan dan amalan penyeliaan pengajaran yang khusus
serta kelemahan dalam pengurusan data penyeliaan pengajaran. Kekurangan latihan,
kursus dan sumber rujukan berkaitan pelaksanaan penyeliaan pengajaran dilihat sebagai
faktor kepada kurangnya pengalaman berkaitan penyeliaan pengajaran. Dapatan
menunjukkan terdapat perbezaan mengenai peranan kepimpinan instruksional dalam
amalan penyeliaan pengajaran di kedua-dua kategori sekolah iaitu berlakunya perbezaan
ciri-ciri yang dikaji.

Kata Kunci: Kepimpinan Instruksional, Amalan, Penyeliaan Pengajaran.

The purpose of this study is to determine the Principal’s perceptive and practice on the
academic supervision in secondary school. This study used qualitative approach to
collect data. This study has made full use of the case study method through a multi-place
case study design. This design refers to a number of Principals, teachers, and several
schools consisting of two categories of schools. Coinciding with the characteristics of
the case study, this study was conducted in four schools each with two schools in the
category of Cluster of Excellence and two schools in the category of public secondary
schools. There were twelve samples including four Principals and eight academic
teachers.

Students' acceptance and understanding of the content of the lesson presented by the
teacher is directly related to the effectiveness of the teacher's teaching. Weaknesses in
delivery techniques, mastery of content and subject curriculum are among the causes of
effective teaching failure. The implementation of unplanned and systematic teaching
supervision in schools is one of the factors that cause the quality of teacher teaching
cannot be improved and the development of teacher professionalism cannot be done.
Lack of reference resources related to the field of teaching supervision has affected the
quality of teaching supervision implemented. Furthermore, the lack of experience and
knowledge among supervisors who are given responsibilities by the Principal makes the
main goal of teaching supervision unattainable.

The research questions are directed to four main parts, namely the role of instructional
leadership in teaching supervision, Principals' understanding of the field of teaching
supervision, the form of practice of teaching supervision in schools and issues in the
implementation of teaching supervision. The results of the study show that Principals in
both categories of schools believe that through the implementation of seven-element



teaching supervision out of the ten elements found in the instructional leadership model
can be implemented. Furthermore, the results of the study show that Principals in both
categories of schools understand the field of teaching supervision and the
implementation requirements in schools. The form of implementation of teaching
supervision in schools shows that the responsibility of supervising the teaching of
teachers has been delegated to middle level leaders consisting of Senior Assistants,
Evening Supervisors and Heads of Fields. Forms of teaching supervision practices in
both school categories indicate that there are no specific practices used when supervising
teacher teaching. The results of the study again show that the issues of administrative
matters, lack of reference materials and lack of knowledge and experience of supervisors
have caused teaching supervision cannot be implemented effectively.

The findings of the overall study show that Principals in both categories of schools have
basically complied with and complied with the instructions of the Ministry of Education
Malaysia to implement teaching supervision in schools. However, there are still
flexibility and loopholes in the implementation of teaching supervision in schools.
Identities and weaknesses identified such as lack of experience and skills in teaching
supervision, non-compliance with teaching supervision procedures, lack of specific
teaching supervision approaches and practices as well as weaknesses in teaching
supervision data management. Lack of training, courses and reference resources related
to the implementation of teaching supervision is seen as a factor to the lack of experience
related to teaching supervision. The findings show that there are differences in the role
of instructional leadership in the practice of teaching supervision in the two categories
of schools, namely the occurrence of differences in the characteristics studied.

Keywords: Instructional Leadership, Practice, Teaching Supervision.

BAB 1

PENGENALAN

1.1 Pendahuluan

Keberkesanan sekolah dalam memastikan kemenjadian pelajar yang menepati Falsafah
Pendidikan Negara dipengaruhi secara langsung oleh kepimpinan instruksional di
sekolah. Pengetua merupakan individu yang mempunyai autoriti dan bertanggungjawab
sepenuhnya untuk memastikan segala proses berkaitan instruksional dapat menyumbang
kepada pencapaian murid khususnya kecemerlangan kurikulum di sekolah dapat
diterjemahkan. Kementerian Pendidikan Malaysia melalui PPPM 2013 -2025 telah
menekankan perlunya kepimpinan di sekolah memainkan peranan sebagai pemimpin
instruksional dalam mengembeling sumber-sumber sedia ada bagi mencapai
kecemerlangan sekolah.

Proses pengajaran dan pembelajaran di sekolah merupakan elemen penting yang perlu
diberi perhatian oleh pengetua agar berjalan dengan lancar seperti yang telah digariskan
oleh Kementerian Pendidikan Malaysia. Hal selaras dengan model Kepimpinan
Insruksional Hallinger yang mengambarkan bahawa tugas utama pemimpin
instruksional adalah memastikan pengajaran dan pembelajaran diberi keutamaan oleh
pengetua. Kepimpinan instruksional adalah usaha-usaha yang diambil oleh pemimpin
sekolah untuk menyediakan inovasi kurikulum dan untuk memperkembang proses
pengajaran dan pembelajaran dengan tujuan menjayakan matlamat sekolah. Kepimpinan
instruksional memberi tumpuan kepada arahan dan tunjuk ajar, membina komuniti
pembelajaran, berkongsi sama dalam membuat keputusan, memelihara dan
mempertahan perkara-perkara asas, manfaat dan mengoptimumkan masa, menyokong
perkembangan staf yang berterusan, merancang semula sumber-sumber untuk
menyokong program sekolah.

Namun dalam merealisasikan tanggungjawab tersebut pemimpin perlu bertindak secara
berkesan melalui penyeliaan pengajaran. Hal ini kerana tanggungjawab ini adalah
elemen utama dalam kepimpinan instruksional. Kepimpinan instruksional merupakan
kunci utama kepada keberkesanan sekolah, pelaksanaannya adalah melalui penyeliaan
pengajaran yang merupakan satu daripada mekanisme bagi merealisasikan apa yang
digariskan oleh Hallinger dalam model kepimpinan instruksional. Oleh yang demikian,
kajian ini cuba untuk melihat sejauhmanakah kefahaman pengetua di dua kelompok
sekolah yang berbeza pencapaian iaitu Sekolah Menengah Kebangsaan Kluster
Kecemerlangan dan Sekolah Menengah Kebangsaan Harian berkaitan tanggungjawab
mereka melaksanakan tanggungjawab penyeliaan pengajaran sebagai pemimpin
instruksional dan apakah strategi dan amalan agar penyeliaan pengajaran dapat
dilaksanakan secara berkesan. Penyeliaan pengajaran penting untuk kelangsungan
proses pengajaran dan pembelajaran yang berkesan di sekolah. Hal ini memberikan
kesan tidak langsung kepada murid yang diterjemahkan melalui pencapaian yang



cemerlang dalam bidang akademik dan juga aspek lain seperti jasmani, emosi, rohani,
intelek dan sosial (JERIS).

1.2 Latar Belakang Kajian

Penyeliaan pengajaran merupakan bidang tugas utama pemimpin instruksional di
sekolah dalam usaha untuk meningkatkan kualiti pengajaran guru. Oleh yang demikian,
tumpuan telah diberikan kepada peranan pemimpin instruksional sebagai pelaksana
penyeliaan pengajaran sebagai konteks kajian. Tujuan utama penyeliaan pengajaran
adalah untuk meningkatkan kualiti proses pengajaran dan pembelajaran yang dilakukan
di bilik darjah. Penyeliaan pengajaran yang dilaksanakan akan memberikan dimensi dan
perubahan ke arah yang positif terhadap penyampaian serta persembahan pengajaran
guru. Selain itu, hasil daripada penyeliaan pengajaran yang dilaksanakan dapat
meningkatkan tahap penerimaan dan pemahaman murid terhadap matapelajaran yang
diajar. Proses penyeliaan pengajaran yang dilaksanakan perlu berlaku dalam suasana
profesional dan kondusif bagi menjamin perkongsian ilmu antara penyelia dan guru
secara kolaboratif (Steven Gordon, 2020).

Di Malaysia, penyeliaan pengajaran bertujuan untuk meningkatkan mutu pengajaran
guru dan membantu guru untuk mencapai objektif pembelajaran dengan baik. Seterusnya
penyeliaan pengajaran merupakan suatu pendekatan yang dilakukan untuk menjamin
dan memastikan kurikulum pembelajaran disampaikan seperti yang telah ditetapkan.
Penyeliaan pengajaran memberi ruang kepada pemimpin instruksional untuk melihat
dengan lebih dekat tentang apa yang berlaku di dalam bilik darjah agar kelemahan-
kelemahan dalam pengajaran dapat diperbaiki melalui perkongsian idea secara bersama
dan amalan-amalan baik terus diperkukuhkan (Hussein Mahmood, 2016). Selain itu,
penyeliaan pengajaran bertujuan untuk memberikan motivasi kepada guru melalui
maklumbalas status quo pengajaran yang diberikan oleh penyelia. Pada akhirnya
penyeliaan pengajaran akan dapat membantu membuat penilaian terhadap prestasi dan
kemahiran pengajaran bagi memberi gambaran kepada guru dan pihak pengurusan
sekolah untuk melakukan penambahbaikan pada masa hadapan.

Menyelia pengajaran guru merupakan tugas utama yang telah dipertanggungjawabkan
kepada pengetua sebagai pemimpin instruksional di sekolah. Perkara ini jelas termaktud
dalam Surat Pekeliling Ikhtisas (SPI) Bil. 3/ 1987 yang bertajuk “Penyeliaan Pengajaran
oleh Pengetua dan Guru Besar” (Kementerian Pendidikan Malaysia, 2012). Melalui surat
ini (SPI), tanggungjawab menyelia pengajaran guru di bilik darjah diletakkan dibawah
bidang tugas pengetua sepenuhnya. Namun begitu, dalam keadaan pengetua yang
terpaksa berhadapan dengan kekangan masa dan bebanan bidang tugas pentadbiran
terdapat kelonggaran di mana tanggungjawab menyelia pengajaran guru boleh diberikan
kepada wakilnya yang terdiri daripada penolong-penolong kanan, penyelia petang dan
ketua bidang (pemimpin pertengahan). Melalui SPI, matlamat utama penyeliaan
pengajaran bertujuan untuk memastikan proses pengajaran dan pembelajaran berjalan
dengan lancar bagi menjamin keberkesanan penyampaian kurikulum seperti yang
digariskan. Kajian-kajian lepas berkaitan pelaksanaan penyeliaan pengajaran di
Malaysia menunjukkan tanggungjawab menyelia pengajaran telah diberikan kepada

pemimpin peringkat pertengahan melalui kaedah penurunan kuasa daripada pengetua
(Shukri Zain, 2011).

Pemimpin insturksional yang berjaya adalah pemimpin yang dapat menterjemahkan
pencapaian sekolah kepada institusi pendidikan yang menyebarkan kurikulum kepada
murid secara berkesan. Dalam hal ini, tugas utama pengetua selaku pemimpin
instruksional di sekolah adalah dengan memastikan kualiti pengajaran dan pembelajaran
terjamin dan dipertingkat secara berterusan melalui pelaksanaan penyeliaan pengajaran.
Melalui model kepimpinan instruksional jelas menunjukkan bahawa terdapat perkaitan
antara tindakan pengetua dengan prestasi murid. Perkara ini turut dinyatakan oleh
Hallinger dan Wang (2015), melalui Model Kepimpinan Instruksional Hallinger telah
menjelaskan segala tingkahlaku dan keputusan yang dibuat oleh pengetua akan
menentukan keberkesanan sesebuah sekolah. Dimensi kedua dalam model telah
memberi tumpuan kepada peranan pengetua sebagai pemimpin instruksional untuk
melaksanakan penyeliaan pengajaran bagi menjamin pelaksanaan kurikulum secara
berkesan.

Bagi tujuan meneroka dan melihat peranan kepimpinan instruksional dalam amalan
penyeliaan pengajaran, kajian kes telah dilaksanakan di dua buah sekolah yang berbeza
kategori iaitu SMK Kluster Kecemerlangan (SMKK) dan SMK Harian (SMKH).
Pendekatan kajian kes (pelbagai lapangan) merupakan asas kepada pengumpulan data
dan pemilihan kedua-dua kategori sekolah adalah bertepatan dengan kaedah kajian yang
dipilih. Pemilihan SMKK berasaskan kepada kecemerlangan yang dicapai dalam bidang
akademik murid dan pengurusan sekolah. Manakala pemilihan SMKH berasaskan
kepada sekolah harian yang menyediakan peluang pendidikan kepada semua murid
dengan pencapaian akademik pada tahap sederhana. Selain itu, pemilihan dua kategori
sekolah yang berbeza bertujuan untuk trangulasi data yang dilakukan antara data satu
tempat dengan tempat yang lain dan dalam kajian ini merujuk kepada data antara sekolah
dengan sekolah. Tujuan melakukan trangulasi data antara sekolah agar mendapatkan
ketepuan data antara tempat. Berasaskan kepada ciri-ciri tersebut kajian kes telah
dilaksanakan di dua kategori sekolah berbeza bagi tujuan mendapatkan data dan input
yang pelbagai dan pada akhirnya dapat dibuat suatu bentuk perbandingan.

1.3 Pernyataan Masalah

Kajian oleh Kementerian Pendidikan Malaysia pada tahun 2011 yang dinyatakan dalam
Pelan Pembangunan Pendidikan Malaysia, menunjukkan bahawa pengajaran yang
disampaikan oleh guru hanya 50 peratus keberkesananannya (Kementerian Pendidikan
Malaysia, 2012). Ini menunjukkan pelbagai faktor yang menyebabkan berlakunya
perkara seperti guru tidak membuat persediaan secukupnya sebelum pengajaran, tidak
mengikuti standard kurikulum, guru tidak menguasai isi pelajaran dan ketiadaan
penglibatan pelajar dalam proses PdPc (Kementerian Pendidikan Malaysia, 2016).



Menurut Hussein Mahmood (2016), terdapat kelemahan dalam penyampaian guru telah
menyukarkan penerimaan murid untuk memahami isi pelajaran semasa proses PdPc
dilaksanakan. Perkara ini terjadi kepada guru baru yang masih kekurangan pengalaman
dalam pengajaran. Bimbingan dan sokongan daripada pihak pentadbir sekolah
diperlukan bagi tujuan memantapkan kaedah penyampaian dan teknik-teknik pengajaran
agar proses pengajaran dan pembelajaran dapat dilaksanakan dengan lebih berkesan.
Kurikulum pendidikan negara Malaysia telah berubah daripada KBSM kepada KSSM
yang selari dengan tranformasi dalam sistem pendidikan negara. Oleh yang demikian,
guru perlu menguasai dan mengadaptasi kurikulum dengan baik bagi memastikan
pengajaran dan pembelajaran dilakukan secara berkesan. Pengetua selaku pemimpin
instruksional hendaklah memastikan proses peralihan kurikulum ini dapat difahami oleh
guru seterusnya dilaksanakan di sekolah dengan jayanya. Pelaksanaan penyeliaan
pengajaran di sekolah merupakan pendekatan dan strategi terbaik bagi memastikan
proses pengajaran dan pembelajaran dapat ditingkatkan secara berterusan.

Kajian-kajian lepas di Malaysia menunjukkan pihak pentadbir sekolah akur dan
melaksanakan penyeliaan pengajaran seperti yang diarahkan oleh KPM. Namun begitu,
peringkat pelaksanaan di sekolah tidak hanya terletak di bawah tanggungjawab pengetua
sepenuhnya. Penurunan kuasa telah berlaku di mana pemimpin pertengahan telah diberi
tanggungjawab untuk menyelia pengajaran guru. Hal ini berlaku kerana pengetua
dibatasi oleh kekangan masa dengan tumpuan lebih diberikan kepada menguruskan hal-
hal pentadbiran sekolah (Ayob Jantan, 2018).

Menurut Ariffin Ahmad Kamal (2016), penyeliaan pengajaran yang dilakukan oleh
pemimpin pertengahan kurang berkesan disebabkan kaedah dan strategi penyeliaan yang
digunakan semasa menyelia tidak tepat. Perkara ini terjadi berpunca daripada
kekurangan pengalaman dan pengetahuan berkaitan bidang penyeliaan pengajaran
terutamanya bagi penyelia yang masih baru dalam memikul tanggungjawab sebagai
penyelia. Keadaan ini juga turut menyebabkan berlakunya kelompangan dan
ketidakseragaman dalam proses penyeliaan pengajaran. Malahan terdapat di mana
sekolah yang tidak memwujudkan jawatankuasa khusus untuk tujuan pelaksanaan
penyeliaan pengajaran (Moses, Meng & Lorraine, 2017). Mereka turut menjelaskan
bahawa jawatankuasa penyeliaan pengajaran perlu diwujudkan bagi menjamin
kelincinan dan keseragaman proses penyeliaan pengajaran di sekolah. Malahan
Mohamed Sani (2013), berpendapat kekurangan pengalaman oleh penyelia pengajaran
telah menyumbang kepada penyeliaan pengajaran yang kurang berkesan dalam
membantu guru meningkatkan kualiti pengajaran mereka.

Kegagalan melaksanakan penyeliaan pengajaran di sekolah secara berkesan antara
lainnya berpunca daripada kurangnya kefahaman terhadap bidang penyeliaan pengajaran
khusus berkaitan ilmu kepenyeliaan pengajaran (Sally J & Judith, 2018). Kepincangan
ini antara faktor yang membawa kepada penyeliaan pengajaran yang dilaksanakan hanya
dilakukan untuk membuat penilaian dan mencari kelemahan dalam pengajaran guru
semata-mata tanpa mengambil kira keperluan dan matlamat sebenar penyeliaan
pengajaran (Meredith, Lydia & Rainey, 2020). Amalan penyeliaan pengajaran
merupakan elemen penentu keberkesanan proses penyeliaan pengajaran. Dapatan kajian



lepas menunjukkan tidak terdapat pendekatan khusus yang digunakan oleh penyelia
pengajaran, hal ini telah mempengaruhi keberkesanan dalam proses penyeliaan
pengajaran yang dilakukan (Michael Di Paola & Charles A. Wagner, 2018).

Permasalahan yang dibincangkan boleh ditangani melalui pelaksanaan penyeliaan
pengajaran secara berkesan. Pernyataan ini jelas dikemukan oleh Hallinger melalui
model kepimpinan instruksionalnya. Menurutnya penyeliaan pengajaran merupakan
salah satu tanggungjawab pemimpin instruksional dalam memastikan program
instruksional di sekolah dapat dilaksanakan secara berkesan. Melalui dimensi ii dalam
model tersebut menyatakan pengetua selaku pemimpin instruksional dikehendaki
menyelia dan menilai pengajaran guru bagi memastikan kurikulum disampaikan secara
berkesan kepada murid. Merujuk kepada permasalahan tersebut, kajian ini bertujuan
untuk melihat peranan kepimpinan instruksional dalam amalan penyeliaan pengajaran di
SMK Kiluster Kecemerlangan dan SMK Harian.

14 Objektif Kajian

1.4.1 Objektif Umum

Objektif umum kajian ini adalah untuk mengkaji dan meneliti tentang peranan
kepimpinan instruksional dalam amalan penyeliaan pengajaran di Sekolah Menengah
Kebangsaan Kluster Kecemerlangan dan Sekolah Menengah Kebangsaan Harian.

1.4.2 Objektif Khusus

1)  Mengkaji sejauh manakah peranan kepimpinan instruksional dalam
pelaksanaan penyeliaan pengajaran di sekolah menengah.

2)  Meneroka kefahaman pengetua mengenai bidang penyeliaan pengajaran di
sekolah menengah.

3)  Mengkaji bentuk amalan penyeliaan pengajaran di sekolah menengah.

4)  Mengkaji isu-isu dalam amalan penyeliaan pengajaran di sekolah menengah.

1.5 Persoalan Kajian

1)  Apakah peranan kepimpinan instruksional dalam pelaksanaan penyeliaan
pengajaran di SMK Kluster Kecemerlangan dan SMK Harian.

2)  Apakah kefahaman pengetua mengenai bidang penyeliaan pengajaran di
SMK Kluster Kecemerlangan dan SMK Harian.



3)

4)

1.6

Bagaimanakah bentuk amalan penyeliaan pengajaran di SMK Kluster
Kecemerlangan dan SMK Harian.

Apakah isu-isu yang sedia ada dalam pelaksanaan penyeliaan pengajaran di
SMK Kluster Kecemerlangan dan SMK Harian.

Kepentingan Kajian

Hasil dapatan kajian diharapkan akan memberi sumbangan dan rujukan kepada
pihakpihak tertentu untuk kegunaan dalam bidang penyeliaan pengajaran. Pihak-pihak
seperti Kementerian Pendidikan Malaysia (KPM), Jabatan Pendidikan Negeri (JPN),
Pejabat Pendidikan Daerah (PPD), Pentadbir sekolah (pengetua) dan guru-guru dapat
menggunakan dapatan kajian sebagai satu anjakan untuk penambahbaikan pelaksanaan
penyeliaan pengajaran di sekolah. Antaranya ialah:

151

152

153

154

Segala maklumat kajian mengenai penyeliaan pengajaran ini amat penting dan
berguna kepada pengetua untuk memainkan peranan sebagai penyeliaan. Ini
kerana maklumat kajian ini memungkinkan mereka melakukan anjakan
paradigma kepada tingkah laku penyeliaan yang lebih berkesan, sesuai dan
mengikut tatacara sebenar penyeliaan pengajaran bagi meningkatkan kualiti
dalam pengajaran yang disampaikan oleh guru semasa proses PdPc. Ini kerana,
kajian ini mengemukakan pendekatan penyelian pengajaran terbaik perlu
dilakukan dan dalam masa yang sama mendedahkan kelemahan-kelemahan
penyeliaan yang telah dijalankan sebelum ini supaya diberi perhatian dan
diperbaiki.

Maklumat kajian ini juga amat berguna kepada pegawai-pegawai KPM, JPN,
PPD dan Jemaah Nazir Sekolah kerana memaparkan maklumat berkaitan
proses penyeliaan pengajaran yang dilaksanakan di sekolah. Justeru, langkah
penambahbaikan dengan memanfaatkan kajian ini boleh dirancang agar sistem
pengurusan penyeliaan ke arah kemenjadian guru dapat dipertingkatkan dan
memberi keutamaan terhadap kursus atau latihan berkaitan penyeliaan
pengajaran dalam usaha meningkatkan kafahaman dan kualiti penyeliaan
pengajaran.

Memberi kefahaman kepada guru-guru tentang keperluan amalan penyeliaan
dijalankan ke atas mereka. Kefahaman ini penting kerana matlamat penyeliaan
pangajaran adalah untuk membangun potensi dan meningkatkan
profesionalisme keguruan mereka. Selain dari itu, ia mampu mengikis
tanggapan negatif terhadap amalan penyeliaan pengajaran yang dijalankan oleh
pengetua.

Kajian ini dilihat sebagai satu mekanisma atau batu loncatan kepada bakal
penyelidik atau penyelidik yang sedia ada yang berhasrat untuk menjalankan
penyelidikan dalam bidang penyeliaan pengajaran pengetua dengan lebih
mendalam. Hal ini kerana, tidak banyak kajian seupamanya dijalankan
khususnya di Malaysia. Di sebabkan penyeliaan pengajaran merupakan alat

utama dalam membantu meningkatkan pengajaran guru dan menjamin
keberkesanan pelaksanaan kurikulum di sekolah, kajian seperti ini perlu
diteruskan dan diperkasakan.

Pelaksanaan penyeliaan pengajaran di sekolah oleh pengetua merupakan elemen penting
yang dibincangkan dalam model kepimpinan instruksional. Melalui Model Kepimpinan
Instruksional Hallinger, perkara dijelaskan secara jelas dibahagian dimensi ii iaitu
mengurus masa instruksional. Di bawah dimensi ini pengetua sebagai pemimpin
instruksional dikehendaki mengurus masa instruksional melalui tiga pendekatan.
Pendekatan tersebut terdiri daripada; i) menyelia dan menilai instruksional, ii)
menyelaras kurikulum dan iii) memantau perkembangan murid (Glickman, P. Gordon
& Ross-Gordon, 2017). Berdasarkan kepada huraian dalam model kepimpinan
instruksional Hallinger, menyandarkan penyeliaan pengajaran kepada model
kepimpinan instruksional dan wajar dan bertepatan.

1.7 Batasan Kajian

Kajian ini melibatkan maklum balas daripada pengetua dan guru yang mengajar di
Sekolah Menengah Kebangsaan Kluster Kecemerlangan dan Sekolah Menengah
Kebangsaan Harian terpilih di negeri Kelantan. Oleh itu, dapatan kajian ini tidak dapat
menggambarkan secara menyeluruh tentang peranan kepimpinan instruksional dalam
amalan penyeliaan pengajaran di = Sekolah Menengah Kebangsaan Kluster
Kecemerlangan dan Sekolah Menengah Kebangsaan Harian di Malaysia.

Batasan kajian yang seterusnya ialah, kajian ini menggunakan kaedah kualitatif melalui
kaedah kajian kes di pelbagai lapangan. Pelbagai lapangan dalam kajian ini menjurus
kepada lebih dari satu kategori sekolah. Dua kategori yang terlibat dalam kajian ini iaitu
SMK Kiluster Kecemerlangan dan SMK Harian. Dalam kajian ini penyelidik merupakan
instrumen sepenuhnya dan menggunakan pendekatan temubual, pemerhatian dan
analisis dokumen bagi membantu mendapatkan data. Kajian memfokuskan kepada
kajian pelaksanaan penyeliaan pengajaran langsung di bilik darjah iaitu menilai dan
memantau proses pengajaran dan pembelajaran yang dilaksanakan oleh kepimpinan
instruksional di sekolah.

Kebolehpercayaan dapatan kajian ini bergantung sepenuhnya kepada tahap kejujuran
dan keikhlasan responden semasa memberi maklumbalas semasa temu bual dijalankan.
Disebabkan kajian ini berkaitan amalan penyeliaan pengajaran pengetua, maka batasan
kajian ini terhad kepada penyeliaan secara langsung sahaja dengan menumpukan kepada
pendekatan bimbingan, penyeliaan klinikal dan pementoran. Pendekatan secara
langsung bermaksud tumpuan kepada penyelian pengajaran yang dilaksanakan ke atas
pengajaran guru di bilik darjah.



1.8 Definisi Istilah

18.1 Kepimpinan

Kepimpinan melibatkan suatu proses kompleks yang merujuk kepada kemampuan
seseorang yang diberi autonomi atau kuasa untuk mempengaruhi orang lain untuk
mencapai misi, objektif atau tugasan dalam sesuatu organisasi (Ayob Jantan, 2018).
Dalam konteks kajian ini kepimpinan merujuk kepada kemampuan dan tindakan
pengetua dalam menguruskan kakitangan di bawahnya melalui sumber yang tersedia ke
arah mencapai matlamat yang ditetapkan. Pengurusan sumber secara kolektif dan
kolaboratif merupakan langkah ke arah pembentukkan sekolah yang berkesan.

1.8.2 Instruksional

Instruksional merupakan perkataan yang berasal daripada bahasa Inggeris iaitu
“Instruction” yang berasal daripada kata dasar “instruct” yang bermaksud ‘ajar’. Secara
jelasnya perkataan instruksional membawa maksud kepada “pengajaran” atau proses
mengajar sesuatu (Donnie Adam, Chua Yan Piaw, Kenny Cheah & Bambang
Sumintono, 2019).

1.8.3 Kepimpinan Instruksional

Kepimpinan instruksional adalah usaha-usaha yang diambil oleh pemimpin sekolah
untuk menyediakan inovasi kurikulum dan untuk memperkembangkan proses
pengajaran dan pembelajaran dengan tujuan menjayakan matlamat sekolah. Kepimpinan
instruksional merupakan gabungan penyeliaan, pembangunan staf dan perkembangan
kurikulum (Glickman, P. Gordon & Ross-Gordon, 2017). Proses ini berlaku melalui
kaedah pemantauan dan penilaian, pendekatan bimbingan dan pementoran seterusnya
pembangunan profesionalisme guru secara berterusan.

1.84 Penyeliaan Pengajaran

Penyeliaan pengajaran adalah satu bentuk sokongan daripada penyelia yang bertujuan
untuk membimbing seseorang guru bagi menjalankan tugasan harian (mengajar) dengan
lebih berkesan. Penyeliaan pengajaran adalah suatu usaha secara bersama antara
penyelia dengan guru ke arah meningkatkan prestasi dan kualiti pengajaran guru dengan
tidak bermatlamat untuk mencari kelemahan semata-mata (Acheson & Gall, 2014).

Amalan penyeliaan pengajaran adalah berkaitan dengan pendekatan dan kaedah yang
digunakan oleh penyelia semasa membuat penyeliaan terhadap pengajaran guru (Kazi,
Subramaniam, Ahmad Kamaluddin & Abdul Jalil, 2016). Pendekatan yang bersesuian
merupakan kunci utama kepada keberkesanan penyeliaan pengajaran yang dilakukan.
Fokus pendekatan dan kaedah terarah kepada pendekatan bimbingan, pendekatan
pementoran dan pendekatan penyeliaan klinikal.

1.8.6 Sekolah Menengah Kebangsaan Kluster Kecemerlangan

Sekolah kluster merupakan sekolah yang dikenal pasti cemerlang dalam klusternya.
Penjenamaan kluster diberikan disebabkan oleh kecemerlangan dalam aspek pengurusan
sekolah dan kejayaan dalam membangunkan kemenjadiaan pelajar yang menjadi contoh
dan ikutan kepada sekolah dalam kluster yang sama dan sekolah lain selain dalam
kelompok sekolah klusternya. (Kementerian Pendidikan Malaysia, 2012).

1.8.7 Sekolah Menengah Kebangsaan Harian

Sekolah Menengah Kebangsaan Harian merujuk kepada sekolah menengah kerajaan
yang menyedia dan memberikan pendidikan menengah kepada pelajar di kawasan
sekitarnya. Kerajaan telah menyediakan perkhidmatan pembimbing dan pemudahcara
(PdPc) melalui guru-guru yang terlatih untuk memastikan dasar kurikulum kebangsaan
berjaya dicapai dengan cemerlang (Kementerian Pendidikan Malayssia, 2012).

1.9 Rumusan

Kajian yang dijalankan ini diharap dapat dimanfaatkan sebaik mungkin oleh semua
pihak dalam usaha mengangkat martabat profesional perguruan serta meningkatkan
keberkesanan institusi pendidikan. Peningkatan profeional guru akan memberikan
penambahbaikan dalam pelaksanaan teras utama sebagai seorang guru iaitu
melaksanakan pengajaran dan pembelajaran dengan lebih berkualiti. Hal ini kerana,
faktor kecemerlangan guru merupakan unsur yang penting dalam dunia pendidikan dan
mempunyai pengaruh yang besar terhadap keberkesanan sekolah. Faktor ini seharusnya
diusahakan oleh banyak pihak terutama pengetua sekolah yang berhubung secara
langsung melalui amalan penyeliaan pengajaran.

